
Fecha: 17 di oktober 2005

Telefòn: 432-0261

Selular:  528-1366

Selebrashon 20 aniversario di Curoil:

konkurso, kampaña i aporte na komunidat
Na okashon di su di 20 aniversario, Curoil ke selebrá e echo aki ku vários aktividat kaminda komunidat di Kòrsou kompleto por disfrutá di e selebrashon, komo un gesto di gratitut na nos pueblo pa e binti añanan di sosten ku Curoil a haña. Nos sa ku sin nos klientenan i komunidat en general, Curoil no por a funshoná riba e nivel ku el a funshoná durante e binti añanan ku ta tras di lomba. 

Konkurso pa mucha

Komo parti di e selebrashon di 20 aña, Curoil ta organisá un konkurso pa mucha, kaminda muchanan di skol básiko por kompetí ku obra di man, pintura òf poesia ku e tema: “20 aña Curoil”, i asina haña chèns pa gana un kámara digital ku su printer, òf un iPod ku kapasidat pa karga 240 di nan kantikanan faborito. Muchanan mester entregá nan formulario di inskripshon huntu ku nan obra na sea Curoil su ofisina na Skalo, na Curoil su sentro di kliente na Plasa Brion, òf na Curgas na Muizenberg. Formularionan di inskripshon ta optenibel na Biblioteka Públiko, Bùs di Buki den bario, Curoil Skalo, Curoil Plasa Brion, Curgas na Muizenberg, i riba Curoil su wepsait www.curoil.com. E konkurso ta dura te ku dia 18 di novèmber 2005, i entrega di premio lo tuma lugá na komienso di desèmber. 

Kampaña produktonan di Curoil 

Pareu ku e konkurso pa mucha, Curoil ta lansa tambe un kampaña di nos lubrikantenan (zeta di motor), kaminda kumprando e produktonan aki, tur hende por partisipá den un sorteo ku chèns pa gana un outo Suzuki Swift nobo nobo. Por kambia bòternan bashí di kualke zeta di Curoil ku nan tapadera pa un lòt. Esaki por tuma lugá n’e pòmpnan di gasolin di Curoil. Aparte di e rifa riba e Suzuki, tin chèns pa gana mas premio pa esun ku saka potrèt di dje mes ku su outo, anto manda esaki ku un deklarashon di amor pa su outo via e-mail na ilovemycar@curoil.com.  

Dia 15 di desèmber ta saka e ganadó di e rifa riba e outo i ta anunsiá esnan ku a entregá e potrèt i un deklarashon di amor mas original. E ganadónan lo risibí sea un iPod, un kámara digital òf un makutu yen di produkto di Curoil.

Dos proyekto pa komunidat
Na okashon di su 20 aniversario Curoil ta wak atras riba 20 aña fruktífero, i alabes nos tin un kompromiso pa sigui brinda mas i mihó servisio na komunidat den futuro tambe. Nos bista pa futuro ta inkluí mas énfasis riba mucha- i hóbennan, pasobra nos ta realisá ku futuro di nos pais ta den nan man. P’esei mes nos tin e konkurso pa mucha, i tambe nos a dediká dos proyekto pa komunidat na formashon di nos muchanan. 

Parke di tráfiko

Un di e proyektonan ta enserá renobashon di e parke di tráfiko pa muchanan di skol situá na Damacor. Curoil a patrosiná e parke dor di duna outo i baiskel nobo pa e muchanan por kore eiden, i nos a mehorá kondishon di e parke dor di renobá e asfalt riba e kamindanan den e parke, traha un tribuna nobo i konstruí un pòmpstashòn nobo den sentro di e parke. 

Tambe nos a remplasá e portanan i drecha e kurá di e parke, planta mata i palu nobo, i alabes drecha e bañonan. Asin’aki Curoil ta kontribuí na proveé un parke ku un ambiente bunita, agradabel i sigur, kaminda nos hóbennan por sinti nan mes bon p’asina siña mas tokante di nos tráfiko, pa nan formashon i desaroyo personal. Asina nos ta yuda tambe pa traha na un tráfiko mas sigur pa nos siguiente generashon. 

Parke di hunga na Plasa Brion

E otro proyekto pa mucha ku Curoil a entamá den kuadro di selebrashon di 20 aña, ta e parke di hunga ku ta situá riba Plasa Brion na Otrobanda. E parke aki tambe Curoil ta patrosiná dor di dun’é un kara nobo, konhuntamente ku Federashon Otrobanda, DOW i DROV, ku ta e instansianan enkargá ku ehekushon di e proyekto. E parke lo haña aparatonan di hunga nobo i un flur kompletamente nobo, p’asina nos muchanan por dibertí nan mes sánamente den un ambiente dushi i sigur.
Konferensha di bunkering

Otro aspekto di selebrashon 20 aña ta ku Curoil ta patrosiná e konferensha internashonal di bunkering, “Bunkering in the Americas”, ku e aña aki lo tuma lugá aki na Kòrsou na Marriott Hotel. Curoil ta hopi orguyoso ku a base di su esfuerso, perseveransha i dedikashon, por a logra ku e organisadónan di e konferensha a bai di akuerdo pa skohe Kòrsou komo lokalidat pa tene e evento anual aki.

E konferensha ta e di dies konferensha anual organisá pa e kompania Lloyd’s List events di Inglatera. E lo tuma lugá di 7 pa 9 di novèmber próksimo i lo konta ku partisipashon di mas ku 100 partisipante prosedente di Oropa, Sur Amérika, Amérika Sentral, Karibe i Nort Amérika. Bunkering ta e indústria di entrega di kombustibel na barku, i por lo tantu e tópikonan ku lo ser tratá den e konferensha aki tin di haber ku indústria petrolero i mundu marítimo. Komo representante di Curoil, e gerente komersial Humberto de Castro lo tene e diskurso di apertura di e konferensha, ku e tópiko: “Bunkering in Curaçao: how this has changed and how the industry has changed over the last 20 years”.

Filial nobo di Curgas na Gasora
Dia 12 di òktober último Curgas a habri su filial nobo na pòmp di gasolin Gasora. E filial aki ta brinda e mesun servisionan ku tin na Curgas Muizenberg, pues ei por kumpra gas di 100 liber, hasi pedida pa instalashon, i kumpra material nesesario pa instalashon di gas di 20 liber manera slang, klèm i regulador. Tambe Curgas ta ofresé e servisio di entregá y rekohé silendernan di gas pa barbekiú di 20 liber i silender pa lòli di 40 liber pa klientenan komersial. Ademas Curgas Gasora tin tambe un huki spesial kaminda ta bende artíkulonan pa barbekiú manera grill, tapa pa grill, lusafè di gas èts. E filial aki ta habrí parti mainta di 7:30 pa 12:00 i di 1:00 pa 4:00 atardi, di djaluna pa djabièrnè.
Programa di televishon: Tur loke bo ke sa di gasolin

Den su afan pa sigui sirbi i informá nos pueblo, Curoil ta presentá un dokumentario tokante gasolin: Tur loke bo ke sa, den kual nos lo duna un splikashon di henter e proseso di produsí gasolin, for di e krudo te ora bo ranka sali. Tambe lo duna tep kon pa kore i kuida bo outo, p’asina bo spar mas tantu gasolin posibel, i tep pa un komportashon sigur (safe) na pòmp di gasolin. Sintonisá TeleCuraçao dia 21 di òktober próksimo pa 7:30 anochi pa e tremendo programa informativo i edukativo aki! E programa lo pasa tambe na TV-11 dia 24 di òktober di 6:30 pa 7:00 anochi.

